
					ఈ పుట ఆమోదించబడ్డది




	ఉ.	
ఉద్యతశస్త్రులై దనుజయోధులు తర్జనభరనాదివా

క్యోద్యమరోషసాహనబలోద్ధతి శస్త్రపరంపర న్మహా

విద్యుదనీకము ల్గులియ, వ్రేటులఁ బోటులఁ జేయ బాలుఁ డు

ష్ణద్యుతివోలె నుండె మధుశాసనశక్తిని వజ్రదేహుఁడై.

	మ.	
కరుణాంబోధి ప్రసన్నుఁడై నిజకరాగ్రస్పర్శసక్తిన్ నిశా

చరరాట్పుత్రుని మేనిపై నివుర వజ్రప్రాయుఁడై యుండి దు

ర్భరతద్వీరభటోగ్రశస్త్రదురభేద్యస్ఫూర్తి వర్తించె; దు

స్తరరక్తవ్రణవేదనాజనితబాధారేఖ లే దింతయున్.

	తే. గీ.	
అపు డకృత్రిమరసశీలుఁడైన భాగ

వతశిరోమణి జ్ఞానాధివాసమూర్తి

ఘనునిఁ బ్రహ్లాదు సాంతరంగప్రసాదుఁ

జక్రహస్తుండు రక్షించెఁ జక్రధార.

	క.	
అసమజ్ఞానాధికుపై

నసురాయుధపాళి వ్యర్థమై యచలాంచ

ద్భిసరుహశకలంబులగతి

వసుధాస్థలిఁ బడియె దివిజవరులు నుతింపన్.

	క.	
భీకరతాపత్రయశ

స్త్రాకంపితహృదయుఁడైన యాభాగవతున్

బ్రాకృతశస్త్రపరంపర

లేక మహోద్ధతుని వైవ నే మొనరించున్.

	క.	
హిమ మనలముఁ దిమిరం బ

ర్యముఁ బన్నగములు విహంగమాధిపునెదురన్

దమకించినట్ల దైత్యా

ధము లెదిరి యొనర్చు క్రూరతరకృత్యంబుల్.

	తే. గీ.	
కాలకూటలయానలకాలరాత్రి

దండధరవజ్రధరపాశధరులు గూడ

ననఘు నెదురించలేరు దేవారిమశక

కోటు లెన్నేనియునుఁ గూడుకొనిన నెదురె?

		 ఈ పేజీలో చివరి మార్పు 26 మార్చి 2024న 23:43కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

